
Санарпуç вăтам шкулěнче ачасене Тăван çěр-шыва юратма вěрентеççě, унăн

историйěпе паллашса мухтанас туйăма чěртсе вăйлатас ěçе пысăк тимлěх уйăраççě.

Çурла уйăхěн 8-мěшěнче А.Никонов ячěпе хисепленсе тăракан çамрăк патриотсен

отрячě ашшě-амăшěпе, вěрентекенсемпе, Александр салтак ашшě-амăшěпе Виталий

Александровичпа Галина Дмитриевна Никоновсемпе тата çывăх тăванěсемпе пěрле Хусан

хулине çул тытрě.

Юлташсемпе шăкăл-шăкăл калаçса пынипе Чăваш Республикин Канаш, Çěрпÿ,

Куславкка, Вăрмар, Комсомольски районěсем хыçа тăрса юлни сисěнмерĕ те.

Акă çул çÿревçěсем инçе çула кěскетсе Тутар Республикине çитрěç. Хусан хули –

капмар та чаплă хула, вăл аякранах мăнаçлăн курăнса ларать.

Чи малтанах 35 çынна вырнаçтарма пултарнă пысăк автобус Александр Никонов

службăра тăнă çар чаçне илсе çитерчě. Сашăн юлташěсем çамрăк патриотсене ăшшăн

кěтсе илчěç, казарма тăрăх кăтартса çÿрерěç. 7-мěш класс ачисем спецназовецсен снайпер

винтовкипе, пулемечěпе, гранатомечěпе, разведчиксен хěллехи-çуллахи тумтирěсемпе

паллашрěç, алла тытса курчěç, музейра пулчěç. Çар хатěрěсенчен чылайăшě тěрлě

вăрçăра, çапăçура пулса курнă иккен. 3,5 килограмран пуçласа 5 е ытларах килограмм

таяканскерсем. Бронежилечěсем те çăмăлах мар çар çыннисен.



Çамрăк патриотсем салтакăн çар службин кун йěркипе, вěренÿ расписанийěпе, ятарлă отряд
«чěлхипе» - мимикăпа жест чěлхипе- калаçса курчěç. Спецназовецсем те шкул ачисем пекех парта
хушшине ларса урок вěренни тěлěнтерчě ачасене. Шăнкăрав сасси кăна илтěнмерĕ.

Акă Александр Никонов сержант пÿлěмě, вăл çывăрнă кровачě – ăна никам та йышăнман, вăл
Саша чěрě сывă чухнехи пекех. Кровате Раççей ялавěпе типтерлěн витсе хунă, юнашар тумба çинче
крап беречě, стена çинче сăн ÿкерчěкě. Кăмăллă йăл кулă, янкăр кăвак тÿпене аса илтерекен таса
куç.

Чěрене тунсăх пусать, пыра тем чăмакки капланать, пит çăмарти тăрăх кěмěл шăрçа çул
хывать. Çамрăк чěресем! Ан хуçăлăр! Паттăр ячě вилěмсěр, вăл яланах тăван халăхăмăр чěринче
упранать, çутă сăнарě çăлтăр евěр ешěл хунава çул кăтартса парать, сěмсěр тăшмана çěнтерме
чěнет.

Чуну Çÿлти Патшалăхра пултăр, харсăр Александр салтак!

Çапăçусенче пуç хунă паттăрсене чысласа ятарлă отряд разведчикěсем асăну палăкě умěнче
гирлянда хучěç. Кăшт тăхтасам, самантăм! Чарăнсам! Ан васка! Тавралăх шăп! Çěр чăмăрě çинче
нимěнле вăрçă-харçă та, нимěнле куç çуль та çук тейěн. Кăкăрта чěре тапни кăна илтěнет.



А. Никонов ячěпе хисепленсе тăракан çамрăк патриотсен отрячě хăй

пултарулăхěпе паллаштарчě, Раççей салтакěсене тав туса сăвă-юрă

парнелерě. Отряд ялавě ăшă çилпе вěлкěшрě, пурнăçра тěрěс çул суйласа илме

хавхалантарчě.

Юлташсем! Эсир салтак пăтти çисе курнă-и? Пуртăран пěçернине мар,

чăн-чăннине?

Пěлетěр –и, салтак пăттипе салтак яшки, вěт кукăль тути халě те

çăвартах тăрать. Епле тутлă вăл – салтак апачě! Техĕмлĕ! Çул çинче самаях

ěшеннě хул-çурăма вăй хушать, малалла талпăнма чěнет.

Квадрокоптер темиçе километр çÿллěшне хăпарса «Барс» ятарлă отряд

разведчикěсемпе çамрăк патриотсем хушшинчи тěл пулăва ěмěр асăнмалăх сăн

ÿкерчěк туса илчě.

Мăнаçлă бронетранспортер хăнасене алă сулса ăсатрě. «Телейлě çул

пултăр сире, çамрăк туссем!» - тесе калассăн туйăнчě.

Малалла автобус Хусан хулин анлă урамěсемпе çул тытрě, Кремль умне

çитсе чарăнчě. Хусан Кремлě те ачасене ăшшăн кěтсе илчě. Экскурси ертÿçи

калавне çăвара карса пăрахсах итлерěç, чăваш, вырăс тата тутар халăх

историйěпе, иртнě кун-çулěпе паллашрěç. Шурă тăрăллă капмар хуралтăсем,

шурă трамвайсем, шап –шурă тăранттас кÿлнě хăла лаша тапăртатса тăни,

хěрлě кирпěчрен хăпартнă Çулăм Пике керменě, мăсăльмансен мечечě, шур

пěркенчěк айěнчи хура хурлăхан куçлă çамрăк тутар пикипе хура костюм

тăхăннă тутар йěкěчě – çамрăк мăшăр - яланлăхах асра тăрса юлěç. Сăмах

май калас пулсан, çул çинче туй курни телее теççě.



Мăсăльмансен мечечěнче те пěрремěш хут пулса курчěç çул çÿревçěсем. Питě кăсăклă ÿкерчěк.

Тавралла эрешлесе тунă стенасем, мечет тăррине хăпармалли пусма картлашкисен шучě те çук – çÿл

тÿпене илсе хăпартаканскерсем тейěн, балкон, коран вуласа ларакан араб çынни, тутăр çыхнă тутар

маткисемпе ачисем, тупеттейлě тутарсем…

Сывлăш уçă, таса, тулли кăкăрпа сывласа илес килет ăна – юнашар Атăл шывě хумханса

выртнăран-ши?

Хусан хулин илемлě вырăнěсемпе, йăли-йěркипе, тěнě-ěненěвěпе паллашса апачě-çимěçěпе (чакчак,

шерпет) сăйланнă хыççăн çул çÿрев автобусě килелле васкарě. Сывă пул, хурăнташ хуламăр! Тепре тěл

пуличчен!

Киле май çулě те кěскелсе пычě. Чăваш çěр-шывě, САЛАМ!

Куславкка тăрăхěнчи Хусан тата Сăр хÿтěлевçисен хутлăхěнче пулса курни те çамрăксен

чěринче тарăн йěр хăварчě.

Инçе çул çÿрев пурин кăмăлне те кайрě. Ăна тивěçлě шайра йĕркелеме пулăшнăшăн шкул

администрацийě тата 7-мěш класа куçнă вěренекенсен ашшě-амăшě ятĕнчен А. Ефимова, Д.

Яковлева, тăван çĕр-шыва хÿтĕлесе пуçне хунă А.Никонов çар çыннин ашшĕпе амăшне Галина тата

Виталий Никоновсене, «Август» фирма автобус водительне чун-чĕререн тав тăватпăр, ăнăçу

сунатпăр!

Чăваш чĕлхипе литературине вěрентекенĕ – Раиса Ермошкина


